
Bhaja Yatirajam

ಯತಿರಾಜಸ್ತೋತ್ರಂ 1ಭಜಯತಿರಾಜಂ

ಶ್ರೀರಂಗೇಶಯಜಯಾಶ್ರಯಕೇತುಃ ಶ್ರಿತಜನಸಂರಕ್ಷಣಜೀವಾತುಃ .
ಭವಭಯಜಲಧೇರೇವ ಹಿ ಸೇತುಃ ಪದ್ಮಾನೇತುಃ ಪ್ರಣತೌ ಹೇತುಃ .. 1..
ಭಜಯತಿರಾಜಂ ಭಜಯತಿರಾಜಂ ಭಜಯತಿರಾಜಂ ಭವಭೀರೋ .

ಭಜ ಯತಿರಾಜಂ ಭಜ ಯತಿರಾಜಂ ಭಜ ಯತಿರಾಜಂ ಭವಭೀರೋ .. ಭಜ
ಯತಿರಾಜಂ ...

ಆದೌ ಜಗದಾಧಾರಃ ಶೇಷಃ ತದನು ಸುಮಿತ್ರಾನಂದನವೇಷಃ .
ತದುಪರಿ ಧೃತಹಲಮುಸಲವಿಶೇಷಃ ತದನಂತರಮಭವದ್ಗುರುರೇಷಃ .. 2.. ಭಜ
ಯತಿರಾಜಂ ...

ಭುಂಕ್ತೇ ವೈಷಯಿಕಂ ಸುಖಮನ್ಯಃ ಪ್ರಚಕಾಸ್ತ್ಯೇವ ಅನಶ್ನನ್ನನ್ಯಃ .
ಇತಿ ಯಸ್ತತ್ವಂ ಪ್ರಾಹ ವದಾನ್ಯಃ ತಸ್ಮಾದಧಿಕಃ ಕೋ ನು ವದಾನ್ಯಃ .. 3.. ಭಜ
ಯತಿರಾಜಂ ...

ನಷ್ಟೇ ನಯನೇ ಕಸ್ಯಾಲೋಕಃ ಚಿತ್ತೇ ಮತ್ತೇ ಕಸ್ಯ ವಿವೇಕಃ .
ಕ್ಷೀಣೇ ಪುಣ್ಯೇ ಕಃ ಸುರಲೋಕಃ ಕಾಮೇ ಧೂತೇ ಕಸ್ತವ ಶೋಕಃ .. 4.. ಭಜ
ಯತಿರಾಜಂ ...

ನಿಶಿ ವನಿತಾಸುಖನಿದ್ರಾಲೋಲಃ ಪ್ರಾತಃ ಪರದೂಷಣಪಟುಶೀಲಃ .
ಅಂತರ್ಯಾತಿ ನಿಜಾಯುಷ್ಕಾಲಃ ಕಿಂ ಜಾನಾತಿ ನರಃ ಪಶುಲೀಲಃ .. 5.. ಭಜ
ಯತಿರಾಜಂ ...

ಕೇಚಿಲ್ಲೀಲಾಲಾಲಸಗತಯಃ ಕೇಚಿದ್ಬಾಲಾಲಾಲಿತರತಯಃ .
ಕೇಚಿದ್ದೋಲಾಯಿತಹಮತಯಃ ಕೇಽಪಿ ನ ಸಂತ್ಯರ್ಚಿತಯತಿಪತಯಃ .. 6.. ಭಜ
ಯತಿರಾಜಂ ...

ಯಾವಾನಬಲೋ ಜರಯಾ ದೇಹಃ ತಾವಾನ್ ಪ್ರಬಲೋ ವಿಷಯೇಮೋಹಃ .
ವಚಸಿ ವಿರಕ್ತಿಃ ಶ್ರುತಿಪರಿವಾಹಃ ಮನಸಿ ಹಿತಸ್ತ್ವಪರೋಽಪಿ ವಿವಾಹಃ .. 7.. ಭಜ
ಯತಿರಾಜಂ ...

ಕಲುಷನಿಕಾಯಂ ಲಲನಾಕಾಯಂ ಪಶ್ಯನ್ಮುಹ್ಯಸಿ ಸಾಯಂ ಸಾಯಂ .

ಜಹಿ ಜಹಿ ಹೇಯಂ ತದ್ವ್ಯವಸಾಯಂ ಸ್ಮರ ನಿರಪಾಯಂ ಚರಮೋಪಾಯಂ .. 8..

ಭಜಯತಿರಾಜಂ ...

ರಾತ್ರಿಂದಿವಮಪಿ ಭಿಕ್ಷಾಚರ್ಯಾ ಕಲಹಾಯೈವಾಗಚ್ಛತಿ ಭಾರ್ಯಾ .

ಮಧ್ಯೇ ಬಾಂಧವಸೇವಾ ಕಾರ್ಯಾ ಕಥಯ ಕದಾ ತವ ದೇವಸಪರ್ಯಾ .. 9..ಭಜ
ಯತಿರಾಜಂ ...

ಅಂಧಂ ನಯನಂ ಭೂಮೌ ಶಯನಂ ಮಂದಂ ವಚನಂ ಮಲಿನಂ ವದನಂ .

ತಸ್ಮಿನ್ ಕಾಲೇ ಗೋಪ್ತುಂ ಸದನಂ ವಾಂಛಸಿ ದತ್ತತನೂಜಾನಯನಂ .. 10.. ಭಜ
ಯತಿರಾಜಂ ...

ತಾಲಚ್ಛದಕೃತಕುಬ್ಜಕುಟೀರಃ ಪ್ರತಿಗೃಹಸಂಧ್ಯಾಕಬಲಾಹಾರಃ .
ವಿವಿಧಪಟಚ್ಚರಭಾರಃ ಕ್ರೂರಃ ಸೋಽಪಿ ವಿಧಾತೃಸಮಾಹಂಕಾರಃ .. 11.. ಭಜ
ಯತಿರಾಜಂ ...

ಮಂತ್ರದ್ರವ್ಯವಿಶುದ್ಧೋ ಯಾಗಃ ಸರ್ವಾರಂಭವಿರಾಗಸ್ತ್ಯಾಗಃ .
ಕರ್ತುಂ ಶಕ್ಯೋ ನ ಕಲೌ ಯೋಗಃ ಕಿಂತು ಯತೀಶಗುಣಾಮೃತಭೋಗಃ .. 12..ಭಜ
ಯತಿರಾಜಂ ...

ಉಪರಿಮಹೋಪಲವರ್ಷಾಸಾರೋ ಮಾರ್ಗೇ ಕಂಟಕಕರ್ದಮಪೂರಃ .
ಕಕ್ಷೇ ಭಾರಃ ಶಿರಸಿ ಕಿಶೋರಃ ಸುಖಯತಿ ಘೋರಃ ಕಂ ಸಂಸಾರಃ .. 13.. ಭಜ
ಯತಿರಾಜಂ ...

ಭಜಸಿ ವೃಥಾ ವಿಷಯೇಷು ದುರಾಶಾಂ ವಿವಿಧವಿಚಿತ್ರಮನೋರಥಪಾಶಾಂ .

ಕಿಯದಪಿ ಲಭಸೇ ನ ಹಿ ತತ್ರೈಕಂ ಕಿಂತು ವ್ರಜಸಿ ಮಹಾಂತಂ ಶೋಕಂ .. 14.. ಭಜ
ಯತಿರಾಜಂ ...

ಕಶ್ಚನ ಲೋಕೇ ಕರಪುಟಪಾತ್ರಃ ಪಾತುಂ ಸುತಮಾಶ್ರಿತಮಠಸತ್ರಃ .
ತಸ್ಮಿನ್ವೃದ್ಧೇ ತಂ ಸಕಲತ್ರಃ ಶಪತಿ ಹಿ ರಂಡಾಸುತ ಇತಿ ಪುತ್ರಃ .. 15..ಭಜಯತಿರಾಜಂ
...

ಮನುಜಪತಿಂ ವಾ ದಿಗಧಿಪತಿಂ ವಾ ಜಲಜಭವಂ ವಾ ಜಗದಧಿಪಂ ವಾ .

ಮಮತಾಹಂಕೃತಿಮಲಿನೋ ಲೋಕೋ ನಿಂದತಿ ನಿಂದತಿ ನಿಂದತ್ಯೇವ .. 16.. ಭಜ
ಯತಿರಾಜಂ ...

ಪಾಪಹತೋ ವಾ ಪುಣ್ಯಯುತೋ ವಾ ಸುರನರತಿರ್ಯಗ್ಜಾತಿಗತೋ ವಾ .

ರಾಮಾನುಜಪದತೀರ್ಥಾನ್ಮುಕ್ತಿಂ ವಿಂದತಿ ವಿಂದತಿ ವಿಂದತ್ಯೇವ .. 17.. ಭಜ
ಯತಿರಾಜಂ ...

ಗುಣಗುಣಿನೋರ್ಭೇದಃ ಕಿಲ ನಿತ್ಯಃ ಚಿದಚಿದ್ದ್ವಯಪರಭೇದಃ ಸತ್ಯಃ .
ತದ್ದ್ವಯದೇಹೋ ಹರಿರಿತಿ ತತ್ತ್ವಂ ಪಶ್ಯ ವಿಶಿಷ್ಟಾದ್ವೈತಂ ತತ್ತ್ವಂ .. 18.. ಭಜ
ಯತಿರಾಜಂ ...

ಯತಿಪತಿಪದಜಲಗಣಿಕಾಸೇಕಃ ಚತುರಕ್ಷರಪದಯುಗ್ಮವಿವೇಕಃ .

ಯಸ್ಯ ತು ಸಾಲನಗರ್ಯವಲೋಕಃ ತಸ್ಯ ಪದೇನ ಹತೋ ಯಮಲೋಕಃ .. 19..

ಭಜಯತಿರಾಜಂ ...

ಚಿಂತಯ ಸರ್ವಂ ಚಿದಚಿದ್ರೂಪಂ ತನುರಿತಿ ತಸ್ಯ ಹರೇರನುರೂಪಂ .

ತಸ್ಮಾತ್ ಕಸ್ಮಿನ್ಕಲಯಸಿ ಕೋಪಂ ಪಶ್ಚಾದ್ಭಜಸಿ ದುರಾಪಂ ತಾಪಂ .. 20.. ಭಜ
ಯತಿರಾಜಂ ...

ಯಶ್ಚತುರಕ್ಷರಮಂತ್ರರಹಸ್ಯಂ ವೇದ ತಮೇವ ವೃಣೀಹಿ ಸದಸ್ಯಂ .

ತಚ್ಚರಣದ್ವಯದಾಸ್ಯಮುಪಾಸ್ಯಂ ತದ್ವಿಪರೀತಂ ಮತಮಪಹಾಸ್ಯಂ .. 21.. ಭಜ
ಯತಿರಾಜಂ ...

ವೈಷ್ಣವಕುಲಗುಣದೂಷಣಚಿಂತಾಂ ಮಾ ಕುರು ನಿಜಕುಲಶೀಲಾಹಂತಾಂ .

ಯತಿಪತಿರೇವ ಹಿ ಗುರುರೇತೇಷಾಮಿತಿ ಜಾನೀಹಿ ಮಹತ್ವಂ ತೇಷಾಂ .. 22.. ಭಜ
ಯತಿರಾಜಂ ...

ಸುಮಸುಕುಮಾರಂ ಶೋಭಿತಮಾರಂ ರತಿಸುಖಸಾರಂ ಯುವತಿಶರೀರಂ .

ಗತಜೀವಿತಮತಿಘೋರವಿಕಾರಂ ದೃಷ್ಟ್ವಾ ಗಚ್ಛಸಿ ದೂರಂ ದೂರಂ .. 23.. ಭಜ
ಯತಿರಾಜಂ ...

ವಿದ್ಯಾನಿಪುಣಾ ವಯಮಿತ್ಯನ್ಯೇ ಹೃದ್ಯಾ ಧನಿನೋ ವಯಮಿತ್ಯನ್ಯೇ .

ಸತ್ಕುಲಜಾತಾ ವಯಮಿತ್ಯನ್ಯೇ ತೇಷು ಕಲಿಂ ಪರಿಪೂರ್ಣಂ ಮನ್ಯೇ .. 24.. ಭಜ
ಯತಿರಾಜಂ ...

ಯಮಕಿಂಕರಕರಮೂಲೇ ಶೂಲೇ ಪತದಭಿಯಾತಿ ಹಿ ಫಾಲೇ ಫಾಲೇ .

ದಹತಿ ತನುಂ ಪ್ರತಿಕೂಲೇ ಕಾಲೇ ಕಂ ರಮಯಸಿ ತತ್ಕಾಲೇ ಬಾಲೇ .. 25.. ಭಜ
ಯತಿರಾಜಂ ...

ನರವಾಹನಗಜತುರಗಾರೂಡ್ಃಆಃ ನಾರೀಸುತಪೋಷಣಗುಣಮೂಢಾಃ .
ನಾನಾರಂಜಕವಿದ್ಯಾಪ್ರೌಢಾಃ ನಾಗರಿಕಾಃ ಕಿಂ ಯತಯೋ ಮೂಢಾಃ .. 26.. ಭಜ
ಯತಿರಾಜಂ ...

ಯಸ್ಯ ಮುಖಸ್ಥಾ ಯತಿಪತಿಸೂಕ್ತಿಃ ತಸ್ಯ ಕರಸ್ಥಾ ವಿಲಸತಿ ಮುಕ್ತಿಃ .
ನರಕೇ ಪತಿತಂ ನವನವಯುಕ್ತಿಃ ನಹಿ ರಕ್ಷತಿ ಸಾಮಾನ್ಯನಿರುಕ್ತಿಃ .. 27.. ಭಜ
ಯತಿರಾಜಂ ...

ಶ್ರುತಿಶಿರಸಾಮತ್ಯಂತವಿದೂಷ್ಯಂ ಸೂತ್ರಾನಭಿಮತಮತಿವೈದುಷ್ಯಂ .

ಪ್ರಥಮಂ ಮಂಗಲಮನೃತವಿಶೇಷ್ಯಂ ಪ್ರಲಪಸಿ ಕಿಂ ಪ್ರಾಕೃತಕೃತಭಾಷ್ಯಂ .. 28..ಭಜ
ಯತಿರಾಜಂ ...

ತಸ್ಕರಜಾರವಿದೂಷಕಧೂರ್ತಾ ಮಸ್ಕರಿಮೌನಿದಿಗಂಬರವೃತ್ತಾಃ .
ಗುಪ್ತಧನೀಕೃತ ಧನಮದಮತ್ತಾಃ ಗುರವಃ ಕಿಂ ಪರವಂಚಕಚಿತ್ತಾಃ .. 29.. ಭಜ
ಯತಿರಾಜಂ ...

ಕಾಂತಿಮತೀಸುಕುಮಾರಕುಮಾರಂ ಕೇಶವಯಜ್ವಕಿಶೋರಮುದಾರಂ . ಯಜ್ವ
ಪಾಠಭೇದ ಸಿಂಹ
ರಾಮಾನುಜಮಹಿರಾಡವತಾರಂ ಮೂಕಾಂಧಾನಪಿ ಮೋಕ್ಷಯಿತಾರಂ .. 30.. ಭಜ
ಯತಿರಾಜಂ ...

ಕಾಷಾಯಾಂಬರಕವಚಿತಗಾತ್ರಂ ಕಲಿತಕಮಂಡಲುದಂಡಪವಿತ್ರಂ .

ವಿಧೃತಶಿಖಾಹರಿಣಾಜಿನಸೂತ್ರಂ ವ್ಯಾಖ್ಯಾತದ್ವೈಪಾಯನಸೂತ್ರಂ .. 31.. ಭಜ
ಯತಿರಾಜಂ ...

ಯಾಮುನಪೂರ್ಣಕೃಪೋಜ್ಜ್ವಲಗಾತ್ರಂ ರಾಮಾಬ್ಜಾಕ್ಷಮುನೀಕ್ಷಣಪಾತ್ರಂ .

ಕೋಮಲಶಠರಿಪುಪದಯುಗಮಾತ್ರಂ ಶ್ರೀಮಾಧವಸೇನಾಪತಿಮಿತ್ರಂ .. 32.. ಭಜ
ಯತಿರಾಜಂ ...

ಸಾಲಗ್ರಾಮೇ ಸರ್ವಹಿತಾರ್ಥಂಯೇನಾಸ್ಥಾಪಿ ಗುರೋಃ ಪದತೀರ್ಥಂ .

ತತ್ಕುಲದೈವತಹಿತಪುರುಷಾರ್ಥಂ ಸಕಲೋಪಾಯಾಧಿಕಚರಮಾರ್ಥಂ .. 33.. ಭಜ
ಯತಿರಾಜಂ ...

ಪ್ರವಚನಸಕ್ತಃ ಪ್ರಜ್ಞಾಯುಕ್ತಃ ಪರಹಿತಸಕ್ತಃ ಪರಮವಿರಕ್ತಃ .
ನಾನಾದೈವತಭಕ್ತ್ಯಾ ಯುಕ್ತಃ ನ ಭವತಿ ಮುಕ್ತೋ ಭವತಿ ನ ಮುಕ್ತಃ .. 34.. ಭಜ
ಯತಿರಾಜಂ ...

ಸಂತ್ಯಜ ಸಕಲಮುಪಾಯಾಚರಣಂ ವ್ರಜ ರಾಮಾನುಜಚರನೌ ಶರಣಾಂ .

ಪಶ್ಯಸಿ ತಮಸಃ ಪಾರಂ ನಿತ್ಯಂ ಸತ್ಯಂ ಸತ್ಯಂ ಪುನರಪಿಸತ್ಯಂ.. 35..ಭಜಯತಿರಾಜಂ
...

ಭಗವದ್ರಾಮಾನುಜಷಟ್ತ್ರಿಂಶಃ ಸಾಲಗ್ರಾಮಗುರೂತ್ತಮವಂಶ್ಯಃ .
ಕೌಂಡಿನ್ಯಃ ಕವಿರಾಹ ಪವಿತ್ರಂ ರಂಗಾರ್ಯೋ ಯತಿರಾಜಸ್ತೋತ್ರಂ .. 36.. ಭಜ
ಯತಿರಾಜಂ ...

ಇತಿಯತಿರಾಜಸ್ತೋತ್ರಂ ಸಂಪೂರ್ಣಂ .

See the translation (except 25) at

http://antaryami.net/darpanam/2013/05/12/bhaja-yathiraja-sthothram/

